
চিত্রা





ঋষির চরণপদ্ম, নমি ভক্তিভরে

কহিলা কোকিলকণ্ঠে সুধাস্নিগ্ধ স্বরে,

‘ভগবন্, ব্রহ্মবিদ্যা-শিক্ষা-অভিলাষী

আসিয়াছি দীক্ষাতরে কুশক্ষেত্রবাসী—

সত্যকাম নাম মোর।’ শুনি স্মিতহাসে

ব্রহ্মর্ষি কহিলা তারে স্নেহশান্ত ভাষে,

‘কুশল হউক সৌম্য, গোত্র কী তোমার?

বংস, শুধু ব্রাহ্মণের আছে অধিকার

ব্রহ্মবিদ্যালাভে।’ বালক কহিলা ধীরে,

‘ভগবন্, গোত্র নাহি জানি। জননীরে

শুধায়ে আসিব কল্য, করো অনুমতি।’

এত কহি ঋষিপদে করিয়া প্রণতি

গেলা চলি সত্যকাম ঘন-অন্ধকার

বনবীথি দিয়া; পদব্রজে হয়ে পার

ক্ষীণ স্বচ্ছ শান্ত সরস্বতী, বালুতীরে

সুপ্তিমৌন গ্রামপ্রান্তে জননীকুটিরে

করিলা প্রবেশ।

ঘরে সন্ধ্যাদীপ জ্বালা;

দাঁড়ায়ে দুয়ার ধরি জননী জবাল।

পুত্রপথ চাহি; হেরি তারে বক্ষে টানি

আঘ্রাণ করিয়া শির কহিলেন বাণী

কল্যাণকুশল। শুধাইলা সত্যকাম,

‘কহো গো জননী, মোর পিতার কী নাম,

কী বংশে জনম। গিয়াছিনু দীক্ষাতরে

গৌতমের কাছে; গুরু কহিলেন মোরে—

বৎস, শুধু ব্রাহ্মণের আছে অধিকার

ব্রহ্মবিদ্যালাভে। মাতঃ, কী গোত্র আমার?’

